
ኦይትምስባብ ጴጥሮሰታ እርንዳ
ክቴና
አርድንታ

ኦይትምስባብ ጴጥሮሰታ እሪንዳ ክቴና ጻፍምሳን ክቴንታ
ዋሪ “ሳብታ እድምሳን ዎርሳ” ጋይምሶ ኤልምድባብከስካንተኬ
ዘርመርጎካ ዶቅድን መራ እስያ ፍጨናር ይጭምስባብ
አመንድባብከስካንቴ፥ ክት ጻፍሳን ክተንታ አፍ ማድን ኬዘና
ኬታ አመንንጎካ ዳይርኬ ማጠካ ኬታዘን የልስንካ Ꮊቅባብ
ናበብድባብከስም ዳቅስካንተኬ ዛብስካንቴ፥ ኖ ጻፍነረ ኮም
ክት ይድንዳ ክታ ደእንትንደትም፥ ክታ አምንቴንትንደትም፥ አና
ማት ክታ Ꮊድንተንታ Ꮊድን ጉርምን ኬዝድንደትም የሱስ
ክርስቶስታ ክላ ኬዘንታ ቃለን ናበብድባብከስካንታ ገቀርስኬ፥
የሱስ ክርስቶሰታ ዶቅንቴን ካምስካ ሰደሮ ማጠንም ዳንዳእካ
ተይ ከትም ዝግዝድንደትም ገቀርስዝዴ፥ ኮትኮከረ ክክን
የችካ ማጠና ኬታ አመንና ዶፈን ማትንቴን ጰጭምድንደትምኬ
“የሱስ ክርስቶስ መያ ማድን ሰጨንካ” ከትካንታ ዝግዝድን
ናክን ከት ተይድንድትም ከትም ገቀርስዝዴ።
ኖ ጻፍና ማጠናይካ ከት ዳንዳእድንግንዳ ዛብስንዘንከረ

ጉጅሶ ናበብድባብከስ ክርስቶሰም ጎርስምድባብከስ ዶቅንት
ከትም ዝግዝድንደትከካ ከት ዶቅተርንግንዳ ከትም
ገቀርስዝዴ።
ማጻፍን ኮትኮታ ሙዳ የድንተና
አርድንታ (1፡1-2)
ሳብታ አቅስን ገቀርስዝድንዳ (1፡3-12)
ሳብካንታ ፋስምሳን ዶቅንትን ዶቅካንታ እምምሳን ዞራ (1፡13
—2፡10)

ማጣ ሰጨንካ ክርስቶሳር ማችባብከስም ኦይስዝድን ሪ
(2፡11—4፡19)

ክርስቶሳር ማችባብከስ ይንታ ማተን ይርክሳ ይይንተኬ
ሳብታ ፍክስንጎካ (5፡1-11)

በእንታ (5፡12-14)

1 የሱስ ክርስቶስታ ኦይትምስባብ ጴጥሮሰዘንካ፥ ሳብካንታ

የ እድምሳንጎካ ዳይርምስባብ ማትሰቶ ጰንጦሰታር፥
ገለትያር ቀጵዶቅታር፥ እሰየታር፥ ብታንየታር ይጭምሰቶ የ
ዶቅድባብከስካንታ፥

2 ሳብ ባቤና እርምሶ ክት ገቀርሳንደትግንዳ የሱስ
ክርስቶስካንታ ክትምካንትኬ ክታ ማቀስንካ ስኤርሰቶ
ጭልምካንታ አያን ጭልንካ ሳብካንታ የ ፋስምስባብከስካንታ፥
ሳብታ ዉች እምንተንኬ ሳራትችንካ የካንታ በዳ።

ስለንካ ዶቅድን Ꮊድን ጉርም
3 የሱስ ክርስቶስ ደእናርንካ አምሳንጎካ ስለንካ ዶቅድን
Ꮊድን ጉርምን ዎካንታ እምስባብ፥ አንድር ክታ አጭርናር ክላ
አጥርንካ ይንታ ይንች ዎም ማስስባብ፥ ዎንታ ጮይስን የሱስ
ክርስቶሰታ ባቤን ሳብና ጋለትማ፥

4 ኖየረ ካይዳክንደትም፥ ባዳክንደትምኬ ገሰርዳክን ባእ
ጭላር የካንታ ግግስቴ።

5 የተረ በእንታ ሰጨንካ መያ ማድን አቅንተንታ ኣመንንጎካ
ሳብታ ዎልቀካ ካርስምተቴ።

6 Ꮊረሰረ ዎራ ᎺክᎺክ ጰጨንከስ መራ ሰጫካንታ የም
ማእዝድንዳ ማችንከረ ሳብካ የም ጉርምሳ።

7 ኮና ጰጨና የንዘን የልድንዳ የንታ ኣመንንታ ዶፈንን መያ
ማስካንቴ፥ ካይድንዳ ዎርቀና ዎራ ኖሄካ ጰጭምዴ፥ ዎርቀንዘንካ
ስግሶ ቦንችምሳን የንታ ኣመንና ኮትኮግንዳ ጰጭም ዝግዝዴ፥
ኮነረ ጰጭምሳን የንታ ኣመንና የሱስ ክርስቶስ መያ ክት
ማድንደትᎺይካ እምምድንደት ጋለትን፥ ቦንቼንምኬ ጎፍስም
የካንታ Ꮊብዝዴ።

8 የሱስ ክርስቶሰም ሰዳከትዶቆ ዎራ ክትም ሶልምደቴ፥
ታ ዎራ ክትም ሰዳከትዶቆ ክትካ አመንደቴ፥ ኮና ኩኔ
ጋይምዳክንደትኬ ቦንችምሳን ጉርምካ የም ጉርምዝዴ።

9 የንታ አመንከረ የካርዝድንደትም የንታ ሰንፔንታ አቅንተን
Ꮊፍተረቴ።

10 ኮካንታ አቅንተንጎካ የካንታ ማድን ዉች እምንተን ቤሪካ
ሳብዘንካ ኤሰርሶ ከዝድባብከስ ኡርስት ዝግሰኮ ገቀርት
ተይተኬ።

11 ከትከረ Ꮊቃን ክርስቶሰታ አያንና ክት ሳይምስባብዘን
የልድን ማጠንኬ ማጠንተረ ቡር Ꮊፈርድን ቦንቻ እሪምሶ
ሰችስቴ፥ ከተረ ኮና ሙዳ Ꮊራ ሰጫርኬ Ꮊስግንደካ ማዳናከረ
ማለካ ገቀርድ Ꮊቀኬ።

12 ኬታኬና ሳብዘንካ ኤሰርሶ ኬዝድባብ ከስ ፍግዝድ ከት
Ꮊቃንደና የካንታዳት ኬታ ይንታ ማተን ማታክንደትም ከትካንታ
መያ ማቴ፥ የካንታ ከት ፍክሳንደረ ጭላርንካ ኦይትምሳን
አያን ጭልንጎካ ታ ክላ ኬዘን የካንታ ከት ኤስምሳንዳ ኤድ
የካንታ ኬዛንደትም መያ ማስኬ፥ ኮም ሪን ክታይንችንከስ ዎራ
ሰድንካንታ አንገርደኬ።

ሳብካንታ ፋስምሶ ዶቅ
13 ኮካንታ የንታ ዎክጫምናር ሶቀርሰቶ ኡርስሰቶ ፍክስካንታ

ግግምከቴ፥ የንታ ዶቅድንደትግንዳ ዶእከቴ የሱስ ክርስቶስ መያ
ማድንድትᎺይካ የᎺብድን ዉች እምንተንታ ቦድማ ማቻንዳ
Ꮊድን ጉርም የንታ ዶቃ።

14 ታ ክትምድን ይንች የ ማቻንካንታ ኤና እሪ ኤሳከትዶቆ
የᎺቃን ዳቅል አንግርን Ꮊይ ጎርስመቴ።

15 ኬዛር ማቼ የም ኤልስባብ ሳብ ፋስምስባብ ማቻንግንዳ
የተረ የንታ ዶቅንትንካ ሙዳ ሳብካንታ ፋስምስባብ ማትከቴ።

16 ኮካንተረ “እታ ፋስምስባብ ማቻንካንታ የተረ ፋስምስባብ
ማትከቴ” ጋይምሶ ጻፍምቴ።

17 Ꮊየንተረ ባላካንታ ኦስናክሳ ዋልቃ ዋልቀንካንታ
ፍክስንግንዳ ፋረድባብ ሳብም “ዎንታ ባቤና” ጋይሰቶ የ
ኤልድንዳ ማቼ ኮ ፍጫሙደንዘን ሶች ማትሰቶ ዶቅደቶ ክትም
ጳስካ ዶእከቴ።

18 የታ የንታ ባቤንከዘንካ የተያን ዉች መይዳክን
ዶቅንትናርንካ የ ቆት ተይምሳንዳ ካይድን ሪ ብረካ አነረ ዎርቀካ
ማታክንደትም ኤዝደቴ።

19 የ ቆት ተይምሳንዳ ኦስንዝድን ሪ አነረ ዳቅል ሪካየንደትካ
ጭል ቆለን ማችባብ ክርስቶሰታ ቦንችምሳን ማቀስኬ።

20 ክርስቶስ ኤስምሳንዳ ፍጫ ሙደና ፍዝምተርንደታ እሪ
ማድንካ ታ በእንታ ስለናር የካንታ መያ ማቴ።

21 የንታ ኣመንኬᎺድን ጉርምና ሳብካ ማድንግንዳ የሱስጎካ
ክትም ደእያርንካ አምስባብከኬ ቦንቼም እምስባብ ሳብካ
አመንምደቴ።

22 አሜንድባብከስካንታ ቡዳርንካ አጭር ጮጫንዳ ሶልማ
የንታ ዶቅተርንግንዳ ዶፈንንካንታ ክትምካ የንታ ሰንፔን

1:16 ሌዊ. 11፡44-45፤ 19፡2።

ጭልስተቴ፥ ኮካንታ ጮጭ * ቦድማ ቡዳርንካ ክክ ክክ ኡርስት
ሶልምከቴ።

23 ቃስትምስ የ አጠርምሳንደና ሰንፔካ ማችባብኬ ስለንካ
ዛብሶ ዶቅድባብ ሳብታ ቃለንካ ካይዳክን ሱሳርንካ ዳት
ካይድን ሱሳርንካ ካዬ፥

24 ጭል ማጻፍና ጋይድንግንዳ፥
“ዋሀ ቆበርስባብ ሙደና ድራግንዴ፥

ቦንቼነረ ሙዳ ቆቻር ቦና ግንዴ፥
ድረነረ ዎጅዴ፥ ቦነነረ ድንግዴ፥

25 ጮይስታ ቃለና ማቼ
ስለንክንደታ ዳቅሶ ዶቅዴ”።

የካንታ ሳባክምሳንደረ ክላ ኬዘና ኮኔ።

2
ዶቅንት ሰይንኬ ሳብካንታ ፋስምሳን ዎርሳ

1 ይና ዳቀልስን ሙዳ፥ ገስን ሙዳ፥ ሰከንምኬ ቀምስን፥
Ꮊምንመረ ካርከዘን የንዘንካ ዎይስከቴ።

2 አክ አጠርሳን ይንች ራጭም ከት አንገርድንደትግንዳ የተረ
አቅንታካንታ ጋጰረቶ የ አይድንደታ ጭለጭል አያንታ ኤስስን
አንገርከቴ።

3 የ አንግርካንታ ማድንደረ “ጮይስ እማባብ ክታ ማትንተን
የ ኤዝድንዳ ማቼ”።

4 ኮካንታ ዶቅንት ሰይን ማችባብ ጮይስ የሱሰደር
ቅንችምከቴ፥ ኮና ሰይንና ኤድና ቶችሶ ከት ዛቅስባብ፥ ሳብደር
ማቼ እድምስባብኬ ቦንችምስባቤ።

5 ጮይስ የሱሰደር የ ቅንችምድንዳ ዶቅንት ሰይንንከስግንዳ
አያንታ ኤሀ ማትስቶ ዎድምካንቴ፥ ኮግንደካ የሱስ ክርስቶስጎካ
ጉርምዝድን ኣመንንታ ካሲን ሳብካንታ ግክስካ ሳብታ
ፋስምስባብ ቄሰንከስ ማተረቴ።

6 ጭል ማጻፍናር
“ይና! እድምሳንደትኬ ቦንቻ ማቻንዳ

ኤሄንታ ዱረዘን ማድን ሰይንን ጽዮናር ዎድቴ፥
ክትከረ ኣመንድባብ ቦድሶ ኦስናዬ”

ጋይድን ቃለና ጻፍምሶ ዶቅዴ።

* 1:22 ጮጭ ጋይድንደትም ዋልቃ ዋልቃ ኤና እር ንከዘን “ጭል” ጋይደኬ።

7 ይና የ ኣመንድባብከስካንታ ኮና ሰይንና ቦንቼ፥
አመንዳክባብከስካንታ ማቼ
“ሰይን ኤሄን ዎድባብከስ ቶችሶ ኬት ዛቅሳንዳ ሰይንና

ኤሄንታ ዱረዘን ማቼ”።
8 ጉጅሰረ፥
“ኮሰቼቴ! ኤድንከስም ጎሄርዝድንዳ ሰይን፥

ኮሰቼቴ! ኤድንከስም ጎሄርስሶ ዋችዝድንዳ ሰይን
ላዝይ” ጋይዴ።

ኬታ ቃለን ኣመንክሳ ነግንተንካ ጎሄርደኬ፥ ኬታ ኤና እረረ
ኮካንታ ጋይምስባብ ከሰኬ።

9 የታ ማቼ ኡማርንካ በርእዝድን ሳክማር የም ኤልስባብ
ሳብታ በርእዝድን ፍክስን የ ጬቅድንግንዳ እድምሳን አጥር፥
ባንችንታ ቄሳ፥ ሳብ ይንታ የም ማስስባብ ክትካንታ ፋስምሳን
ዎርሰቴ።

10 የታ ኤና እሪ ሳብታ ዎርሳ ካየትዶቆ፥ ታ ማቼ ሳብታ ዎርሰቴ፥
ኤና እሪምሰቶ አጭርን Ꮊፋከትዶቆ፥ ታ ማቼ ኣጭሪንም
Ꮊፍተቴ።

ሳብታ ፍክስንባብከስ
11 እስታ ገርነንከሶ፥ ኮ ፍጫሙደንዘን ሶችኬ ባርቅባብ

የማችንካንታ ሰንፔካ ክክን ዳምድባብከስ ዋሄታ አንግርዘንካ
የ ጎተርድንግንዳ ዋደ የም ጋይድቴ።

12 Ꮊረንግርካ “ዳቅልን ይድባብከስኬ” ጋይሰኮ የንታ ካሪ
ኬዝድባብከስ ከትማችንከረ ዎራ ሳብ ዎም ሰድንካንታ Ꮊድን
ሰጨንካ አይሁድማታክባብከስ የንታ ኡርማ ፍክስን ሰድሰኮ
ሳብም ኬት ጋለድንግንዳ ኬታ ዎክያር ዶቅደቶ ኡርማ እዛ
የንታ ዶቃ።

13 ጮይስካንታ ጋይሰቶ ገችታ ኤራ እምምስባብከስካንታ
ክትምከቴ፥ ሙደንታ ዘርመካ ገችታ ኤረንባብ ክት ማቻንካንታ
ባንችንካንተረ ክትምከቴ።

14 ፍጨን ቆልድባብከስካንተረ ክትምከቴ፥ ኬታ ዳቅል
ፍግዝድባብከስም ዋጭካንታ፥ ኡርማ ፍግዝድባብከስም
ጎፍስካንታ ባንችንከዘንካ ክትምስባብከሰኬ።

2:7 የቺ 118፡22። 2:8 ኢሳ. 8፡14-15። 2:9 ዉት. 19፡5-6፤ ኢሳ.

15 ኡርማ ይይንተካ ዳቼንከስታ ኤሳክሳ ኬታ ኬዘን ጫምሳ
የ ይይስስተርንግንዳ ሳብታ ጋይቴ።

16 ሳብታ ፍክስንባብ ከስግንዳ ማትሰቶ ባዛካይሳ ዶእከቴ
ዳት የንታ ባዛካይሳ ዶቅንቴን ባችታ ክጭነንዳ Ꮊይ ማሰቴ።

17 ኤድን ሙዳ ቦንችከቴ፥ እስመንከስም ሶልምከቴ፥ ሳብም
ጳስከቴ፥ ባንችንም ቦንችከቴ።

ክርስቶሰታ ማጠንታ ካምስ
18 የታ ፍክስንባብከስ የንታ ማታ ቆልስባብከስም ቦንቼረቶ

ክትምከቴ፥ የክትምድንደረ ላቅም ኤድንከስካንተኬ ቡዳርንካ
አተርድባብከስካንታ Ꮊክ ማታክናና ዳቅልንከስካንተረ ዎሬ።

19 ኤድ ጎፍስም ክት Ꮊብድንዳ ጩቤካ ማጣ ተይድዮ
ሳብካንታ ጋይሶ ዳንዳእሴ።

20 ዳቅል ይይንተካ ዋጭን ተይደቶ የ ዳንዳእሴ Ꮊራ የንታ
ጎፍስ ዶቅተራ? ኬዛር ማቼ ኡርማ ይይሰቶ ማጣን የ ተይድንዳ
ማቼ ዳንዳእሴቶ ሳብዘንካ ጎፍስን Ꮊብደቴ።

21 የ ኤልምሳንደረ ኮትኮካንተ፥ ክርስቶስ የካንታ ማጠም
ተይንተካ ካምስ ክት ማቻንግንዳ ክተን ሰድሰቶ የጎርስምድን
ግንዴ።

22 ኖ Ꮊረሰነረ ጎማ ፍክሳክዬ ክታ አፈናርንካ ጩባ
Ꮊፈራክዬ።

23 ክትም ከት የግድንካ ማስትዮ የካክዬ፥ ማጠም ኖ ተይድዮ
ጭለትችካ ፋረድባብ ጮይስንካንታ ይንታ ማተን ዋደ ጋይሶ
እምሳዳት ኬታዘን ይምኤርካንታ ዝጋክዬ።

24 ጎመዘንካ ፋስምሶቶ ጭልምካ ዎ ዶቅድንግንዳ፥ ኖይንታ
ማታርንካ ይንታ ዋሄንካ ዎንታ ጎመን ማዝቀልዘን ባልሴ፥ ክታ
ድድንካ የታ ፋጭተቴ።

25 የታ ካይዳን ቆል ግንዳ ይጭምድ Ꮊቀቴ፥ ታ ማቼ የንታ
ሰንፔንታ ግስመንባብደርኬ ካርስንባብደር ማተቴ።

3
ከነንተኬ ክእስተካ

1 ኮትኮግንደረ የታ ከነንከስ! የንታ ክእስንከስካንታ
ክትምከቴ፥ ኮትኮግንደንካ ዋልቃ ዋልቀንከስ ሳብታ ቃለንካ

አመንዳክባብከስ ማችንከረ ዎራ ቃለንታ ኤስስንካይሳ
ከነንከስታ እዘንካ Ꮊክ ጎርስምካንታ ማደክ ማተሬ።

2 ኬት ጎርስምካንታ ማድንደረ ጭለጭል ማቻንደትምኬ
ኤድም ቦንጅድንዳ ማቻንደት የንታ ዶቅንተን ኬታ
ይሰድንደትᎺኬ።

3 የንታ ላቅምና ማቴም ጋይበካ፥ ዎርቀካ ሰክሰረቶ
ቦንችምሳን አፍላ ቆብርካ የንታ ዘንጎካ ኡርድን ሰክስካ Ꮊይ
ማታ

4 ኬዛር ማቼ የንታ ላቅምና ሳብታ እሪ ባዘና ኮታ አንድር
ቦንችምሳንደትኬ ካይዳክን ሰክስካ ቡዳርንካ አትርኬ የንታ
ማተን ይርክሳ ይድን አያንንካ ሰክስምድባብ ቡዳር አችምሶ
Ꮊፈርድንዳ ዋርጎካ ኤደትችና ማታ።

5 ኤናእሪ ስለናር ይንታ Ꮊድን ጉርምን ሳብዘን ዛቅስባብከስ
ሳብካንታ ፋስምስባብ ማነንከስ ይንታ ማተንም ከት ሰክሳንደና
ኮግንደካ Ꮊቄ፥ ኬታ ይንታ ክእስንከስካንታ ክትምድ Ꮊቀኬ።

6 ክትምስባብከሰረ ሳራ አብራሀመም “እስታ ማታ ቆልስባቦ”
ና ጋየሮ ኮት ክትካንታ ክትምድ Ꮊቃንደትግንዴ፥ የተረ ኡርማ
ማቻንደትም ሪ የ ይሳንማቼኬ ዋልቀረ ጳስዝድር የም ገቅሳክ
ማቼ ኮታ ይንቸቴ።

7 የታ ክእስንከሶ! የንታ ከነንከስካ ክክን በድ ገቅርካ
የካ ዶእከቴ፥ የንዘንካ ስግ ጋፍሳን ፍዝር ከት ማቻንካንተኬ
የንከረ ክክን ሰንፔታ ዉች እምንተን ከት ተይድንካንታ ከትም
ቦንችከቴ፥ ኮግንደካ የንታ ምክስንታ ጎሀ ማድንዳ ሪ ዶቃዬ።

ኡርማ ይይንተካ ማጠም ተይ
8 ይና ነገዳንደትካ የታ ሙደነረ ክክ ክክ ኤእሶ ዶእከቴ፥ አብ

ኤድንታ ማጠን የንዘንግንዳ ማስሰቶ ፋይድከቴ፥ እስመንተኬ
ካንስተካ ግድያር ዶቅድን ሶልመንግንዳ ሶልምከቴ፥ ላቅም
ኤድኬ የንታ ማተን ይርክሳ ይድባብ ማትከቴ።

9 አንጅኬት ዳት ዳቅልን ዳቅልካ የክታ ካርያር የክት Ꮊይ
ማሰቴ፥ የ ኤልምሳንዳ ኮም ይንተካ አንጀም ተይካንቴ፥

10 ጭል ማጻፍና፥
“ይንታ ሰንፔን ሶልምድባብኬ ኡርማ ሰጨንም ሰድን

ዝግድባብ፥

ክታ አድምና ዳቅልሪ ከዛይንግንዳ፥
አፈንከስ ጩባ ከዛይንግንዳ ክት ማራ።

11 ዳቅል ሪይዘንካ ክት ጎተራ፥ ኡርማ ሪንመረ ክት ይያ
ሳራትችን ዝጋ ኮትም ክት ጎርስማ፥

12 ጮይስታ አፍንከስ
ጭልንከስም ሰደኬ፥
ክታ ቃምንከሰረ ኬታ ምክስን ኤስርካንታ ፎችምተኬ፥
ዳቅልን ይድባብከዘን ማቼ
ጮይስ ዋጭካ ይንታ ባለን ኬታዘን ማዝዴ” ጋይዴ።

13 ኡርማ ሪም ይይካንታ የ ዳቅሴ የም ኡፈልዝድባብ
Ꮊይራ?

14 ኡርማ ሪም ይይንተካ ማጠም የ ተይዴ ዎራ
አንጀም Ꮊፍተረቴ፥ ኤድንከስታ ኬዛ ዝግመትን Ꮊይጳሰቴ
Ꮊይማጠረቴ።

15 ጮይስ ክርስቶሰም የንታ ቡዳር ቦንችከቴ፥ የንካ ዶቅድን
Ꮊድን ጉርምንታ የም ኦይዝድባብከስካንታ ኬዘንታ ማስን
ማስካንታ ሙዳᎺይካ ግግምስባብከስ ማትከቴ።

16 የንታ ኬዘንታ ማስና ማቼ ቡዳርንካ አትርኬ ቦንቼካ ማታ፥
ክርስቶሰታ የንታ ማትንተንካ የንታ ዶቅድን ኡርማ እዘንዘን
ዳቅል ኬዝድባብ ኤድንከስ ይንታ ዳቅል ኬዘንካ ኦስንድንግንዳ
ኡርማ የንታ ገቅር ዶቃጋካ።

17 ሳብታ ጋይታ ማቼ የታ ዳቅል ሪም ይይንተካ ማጠም የ
ተይድንደትዘንካ ኡርማ ሪም ይይንተካ ማጠም የ ተዬ ኡርዴ።

18 ክርስቶሰረ ይንታ ማታርንካ ሳብደር ዎም የልስካንታ
ኖ ጭል ማትሶ ዶቅድዮ ጭል ዎ ማታክባብ ዎካንታ ዎንታ
ጎመንጎካ ካርንካ ይ ደእዳክንጎግካ ዋልቃዱት ማጠም ተይንተካ
ደእቴ፥ ኖየረ ዋሄካ ደእሴ፥ አያንካ ማቼ ስለንካ ዶቅድባብ ማቼ።

19 ኮትኮ አያንካ ዞክና ኤሄናር ዶቅድባብ ሰንፔንከዝደር
አይሶ ክላ ኬዘን ከትካንታ ኤስምሴ።

20 ኬታኬና ዞክና ኤሄናር Ꮊቅባብ አያንንከስ ኤና እሪ ኖህታ
ስለናር ማርከብና ግግስምድንካ ሳብ ከትም ዳንዳእካ ካርሰዘን
ዶቅድንካ ክትምዳኮተ ጋይስባብከሰኬ። ኮት ማርከብንታ ዋሪ
አርድሶ ሎቀንካ ፋጭባብከስ ፋይደካ ላመካይ ማድባብ መርሳ
ኤደኬ።

21 ኮነረ ሎቀና ታ የም አቅዝድንዳ ስእርታ ካምስዬ፥ ኮና
ስእርና ዘነታ ጭምም Ꮊልእዝድንዳ ማታክናና ኡርማ ገቅርም
Ꮊፍካንታ ሳብደር የልድን ምክሴ፥ የም አቅዝድንደረ የሱስ
ክርስቶሰታ አምንተንጎኬ፥

22 ኖ ጭላር አይሶ ሳብ ባቤንታ ምዝዘኔ፥ ክታይንችንኬ ገችታ
ኤረንባብከስ ኣክቴ ጋይስባብከሰረ ክትካንታ ቆልምተኬ።

4
ሳብካንታ ፋስምሶ ዶቅ

1 ክርስቶስ ይንታ ዋሄንካ ማጣ ተይባብ ማቻንካንታ የተረ
ዳምንታ ካችምን የጅባብ ኤድግንዳ ኮ ኬዘንካ ዳቅሰቶ
ግግምከቴ፥ ይንታ ዋሄንካ ማጠንም ተይባብ ኤድ ጎማ ፍክስን
ነክስቴ።

2 ይና ኮዘንካ ኦስ ነግድን ፍጨዘን ዶቅንት ዶቅድንዳ ዋሄታ
ዳቅል አንግርን ይይንተካ ማታክናና ሳብታ ጋይቴን ቦድንተኬ።

3 አይሁድማታክባብከስ ይድንደትግንዳ ኦከኬ፥ አንግርካ፥
ጎዝካ፥ ጎበካ ዎጭሶ በይደኬ ቦስዝድን ጮይስ ማታክ ሪካንታ
ጎይንካ የ ስክሳን ስለና ማዴ።

4 ታ ማቼ ኮርንካ ዝግዝዳክንጎግካ ከትካ ክክን የንታ
ዙገርክሳ ነግንተንካ ኬታ በርእደኬ የም የግደኬ።

5 ኬዛርካ ማቼ ሰንፔካ ዶቅድባብ ኬዘንኬ ደእስባብ ኬዘን
ፋረድካንታ ግግምስባብ ክትካንታ ኬዘንታ ማስን ማዝደኬ።

6 ደእስባብካንታ ዎራ ነጋክናና ክላ ኬዘና ሳባክምሳንደረ
ኮጎኬ፥ ኮግንደካ ኬታ ዋሄንዘን ኤድግንዳ ሙዳ ኬታዘን
ፋረዴ፥ ኬታ ይንታ አያንካ ማቼ ሳብ ዶቅድንደትግንዳ ሰንፔካ
ዶቅደኬ።

ሳብታ እመንተንከስም ኡርመካ ገች
7 ይና ሙዳ ሪታ በእንተና የልቴ፥ ዛብሶ የ ምክስካንታ

ማተርንግንዳ ኡርማ ማክቻ የንታ ዶቃ፥ የንታ ዶቅንከካ ዶእከቴ።
8 ሶልማ በድ ጎመን አጅድንካንታ ሙደንዘንካ ስግ ክክ ክክ

ዳቅስሰቶ ሶልምከቴ
9 ጉንድምካይሳ ክክ ክክ ሶችም ሞግድንደትግንዳ ሞከቴ።
10 Ꮊክ Ꮊክ ሳብታ ዉች እምንተንከስም ኣመንምሶ ገችስካ

የንታርንካ ዋልቃ ዋልቀና ይካንታ እምምሳን ዉቺ እምንተንካ
አብንካንታ ፍክሳ።

11 ኬዝድባብ ዶቅሴ፥ ሳብታ ቃለንግንዳ ክት ኬዛ፥
ፍግዝድባበረ ሳብ ክትካንታ እምድን ዎልቀንካ ፍክሳ፥
ኮግንደከረ ሳብ የሱስ ክርስቶሶጎካ ሙዳ ሪካ ጋለትምዴ፥
ቦንቼኬ ገችታ ኤረካ ስለንካ ስለንካ ክትካንታ ማታ፥ አምንኤ።

ማጣ ሰጨካ ዳቅ
12 እስታ ገርነንከሶ! ኖሀግንዳ ጰጭድን ማጠታር Ꮊፈርደቶ

የ ኤዝዳክንዳ ሶች ማድን ሪ የንዘን የልሳንግንዳ Ꮊይ በርእቴ፥
13 ስግስሶ ክርስቶሰታ ቦንቸና መያ ማድንደትᎺይካ አንድር

የም ጉርምስተርንግንዳ ክታ ማጠን ካስምድባብ የ ማቻንከካ
የም ጉርምሳጋካ

14 ክርስቶሰታ ላምንካንታ የ የከርሰ ቦንቸታ አያን ጋይንት
ሳብታ አያንና የንታዘን Ꮊዉዝድንካንታ የም ጉርምሳ።

15 የንታርንካ Ꮊየነረ ማጠም ተይድዮ ሰንፓ ደይስባብግንዳ፥
ድብግንዳ፥ ባችባብግንዳ፥ ኤታ ሪዘን ይም አርቻይ ናና አርድባብ
ግንዳ Ꮊይ ማታ።

16 ኣመንድባብ ማትንተንካ ማጣ ክታዘን የልድባብ ዶቅሳን
ማቼ፥ ክርስቶሰታ ላምንካንታ ሳብም ክት ጋለታ ዳት Ꮊይ
ኦስና።

17 ፍርዳ Ꮊድንደታ ሰጨና የልቴ፥ ፍርደና ፍክስ ኮትየድንደረ
ሳብታ ኤድንከዘኔ፥ ይና ፍርደና ፍክስይ ኮት የድንዳ ዎንዘን
ማቼ ሳብታ ክላ ኬዘንካንታ ክትምዳክባብ ኤድንከስታ በእንተና
Ꮊሮክ ማተራ?

18 ጭል ማጻፍና፥
“ጭል ኤድ ዎራ ፋጭካንታ ማድንደና አንድር ማጠካ ማቼ

ሳብም ጎይንዳክባብ ኤድንከስ Ꮊረክ ማተራ?” ጋይዴ።
19 ኮካንታ ሳብታ ጋይተንግንዳ ማጠም ተይድባብ ኤድንከስ
ይንታ ኤደትቼን ኣመንምስባብ ፍዘንባብካንታ ዋደካ እምሰኮ
ኡርማ ሪም ይይካንታ Ꮊይ ቦሳ።

5
ሳብታ ዎርሰም ገችካንታ እምምሳንዳ ክታ

1 ይና እታ ከትካ ክክን ምክስ ኤሄናር ጎርዝድባብ እ ማቻንዳ፥
ክርስቶሰተረ ማጠንታ ማርካ ማችባብ እታ፥ ኮትኮግንደረ ኦስ
እሪ መያ ማድን ቦንቼን ካስምካንታ ማድባብ የንታ ዎክያር
ዶቅድባብከስም ምክስ ኤሄናር ጎርዝድባብከስም ዞርድቴ።

4:18 ካም. 11፡31።

2 ዋደ ጋይሶ የካንታ እምምሳንደትም ሳብታ ዎርሰንከስም
ካርስከቴ፥ ዎርሰንም የ ካርዝድንደነረ ሶልማ ካይሳ ማታክናና
ሳብ ዝግድንደትግንዳ፥ የንታ ቡዳርንካ ማታ፥ ብራካንታ
ጭጭካ ማታክናና ፍክስካንታ የንታ ዶቅድን ዝግመትንካ ማታ።

3 ኮትኮግንደረ የንታ ገችታ ጎያር ዶቅድባብከስም ማእስካ
ገች ማታክናና ዉደንካንታ ኡርማ ካምስንም ሰችንተካ ማታ።

4 ኮም የ ይሴ ዶፈን ግስመንባብ መያ ክት ማድንደትᎺይካ
ባዳክን ቦንቼታ ዛዉድን ተይደቴ።

5 ኮትኮግንደረ የታ ሰከንንከሶ! ጋልተንከስካንታ ክትምከቴ፥
የታ ሙደነረ የንታ ማተን ይርክሳ ይይንተን አፍላ ግንዳ ቆበርሰቶ
ዋልቃባብ አብንካንታ ፍክሳጋካ፥
“ሳብ ኦትረንባብከስም ግርዴ፥

ይንታ ማተን ይርክሳ ይድባብከስካንታ ማቼ ዉች እምንተን
እምዴ” ጋይምሶ ጻፍምቴ።

6 ይና ሳብ ማታ ጋይሳንደትᎺይካ ጬክሳ የም ይድንግንዳ
ዳቅማ ክታ አንንታ ጎያር የንታ ማተን ይርክሳ ይከቴ
7 ኖ የካንታ ክት ገቀርድንካንታ የም ማእዝድን ገቅርን ሙዳ
ክታዘን ዛእከቴ።

8 የንታ ዶቅንከካ ዶእከቴ፥ ንከቴ! የንታ ይምኤንባብ
ዳብሎስ ይ ኤቅዝድንደትም ዝግመትካ አገልድን ዞባ ግንዳ
የንታ ካንተንካ ኦንግዴ።

9 ፍጫሙደንዘን ዶቅድባብ የንታ እስመንከስ ኮግንዳ ማጠን
ከት ተይድንደትም ኤስንተካ ኣመንካ ዳቅሰቶ ዳብሎስም
ግርከቴ።

10 ቶክም ሰጫካንታ ማጣ የ ተያንደታ ቡሪ ክርስቶሰካ
ስለንክንደታ ቦንቼናር የም ኤልስባብ ዉች እምንታ ሙደንታ
ጮይስ ኖይንታ ማታርንካ የ ተያን ማጠናርንካ የም አቅዝዴ፥
ዳቅዝዴ፥ የም ዎይዝዴ፥ ማለካ የድንይ የድምስባብ የም
ማስተሬ።

11 ስለንካ ስለንካ ዎልቃ ክትካንታ ማታ! አምንኤ።

በእንታ ሳራትች
12 ኣመንምስባብ እስመኔ ጋይስቶ እ ገቀርድባብ ስላስ ጎካ

ኮም ክቴን ጬድካ የካንታ ጻፍትቴ፥ የካንታ እ ጻፍሳንደረ የም

5:2 ዮሀ. 21፡15-17። 5:5 ካም. 3፡34። 5:6 ማቶ. 23፡12፤ ሉቃ.
14፡11፤ 18፡14።

ዞራካንተኬ ኮና ዶፈን ሳብታ ዉች እምንታ ማትንተን የካንታ
ኤስምስካንታ ጋይስቴ፥ ኮካንታ ኮ ሳብታ ዉች እምንተንካ ዛብሶ
ዎእከቴ።

13 የግንዳ እድምሳንዳ ባብሎናር ዶቅድን ምክስ ኤሄናር
ኤድንከስ አቦ ኡርመቶ የካንታ ጋይቴ፥ ኣመንካ እስታ ይንችን
ማርቆሰረ አቦ ኡርመቶ የም ጋይዴ።

14 ኣመንንታ ሶልመንካ ክክ ክክ ሶንቅምካ አቦ ጋይከቴ።
ክርስቶሰታ ማችባብ የ ሙደንካንታ ሳራትቼና ማታጋካ።

አምንኤ!

5:12 ኦይት. ፍ. 15፡22፥40። 5:13 ኦይት. ፍ. 12፡12፤ 25፤ 13፡13፤
15፡37-39፤ ቆለ. 4፡10፤ ፍልሞ. 24።

